【姐公个屋】羅中慧原作

講著搞、講著尞，𠊎最好！這下个交通恁利便，總愛有錢、愛有閒，愛去哪仔尞都做得。毋過，對𠊎來講，𠊎試著老湖口山頂个羊屎窩最好尞。

吾姐婆乜歇在羊屎窩，該窩肚有異多伙房屋，上家下屋有當多細人仔伴，大家共下搞、共下尞盡生趣。吾姐婆屋脣有一頭又高又大个榕樹，屋面前係闊闊个禾埕，屋後背有茶園摎一大片个柑仔園，該位係𠊎童年生活个好地方。

講著該大禾埕，係𠊎兜最輒去搞个位所。逐暗晡食飽夜，細人仔就會擠共下，圍一隻圓圈仔，你出剪刀𠊎出布，贏个人做王，帶頭搞囥人尋、份家啦飯仔
，無就比賽打極樂仔、揇腰跤，大家搞到歡喜靂天
，鬧熱煎煎。

柑仔園乜盡餳人。園肚種有當多海梨摎桶柑，柑仔樹頂个柑仔打忒結了
，因為養分有限，柑仔毋會粒粒恁大、粒粒恁靚，故所愛摎忒結个細柑子刪減兜仔
，伸个正會大。𠊎兜細人仔乜盡無閒、會𢯭手摎摘下來个細柑子擲到遠遠去，逐擺都比賽麼人擲最遠，最遠个人正做得分吾姐公背等轉，這係最好个獎賞哦！

吾表哥摎表姊一放學，書包一拂就拉等𠊎，三步做兩步走到茶園去搞囥人尋，吾表姊做鬼愛捉𠊎兜，大家一儕走一片囥起來分佢尋。吾表哥最高大，淨會囥頭毋會囥尾，屎朏翹翹，一下仔就分人尋著；𠊎較細隻，儘採鑽到茶樹下，就囥到塞塞，硬尋都尋毋著。吂知有一擺，𠊎毋堵好嗄溜落水窟肚，手腳搉到烏青，轉到屋下，吾姐婆看著當毋盼得，黏時煠鴨卵摎𠊎輾烏青个腳髀。這下愐起來，實在還感心。

𠊎從細就分吾姐婆渡大，故所吾姐公摎姐婆歇个羊屎窩，對𠊎來講係帶有乳臊摎老人臊个好所在。一到放尞日，𠊎就盡想愛去羊屎窩，該就像毋識去過个位所，當餳人！逐擺都分𠊎有溫暖、快樂个感覺哦！















